
V enezia ,  1483.  Flavio Biondo 
(1392-1463) historialari eta hu-
manista hil eta 20 urtera, Histo-

riarum ab inclinatione romanorum im-
perii decades bere obra argitaratu zuten. 
Bertan, lehenengoz azaltzen zen historia 
hiru arotan banatuta: Antzinaroa, Erdi 
Aroa eta Aro Modernoa. Halaber, bera 
izan zen aurreko milurtekoa deskriba-
tzeko medium aevum edo “tarteko aroa” 
kontzeptu negatiboa erabiltzen lehena.

Izena Biondok jarri arren, Erdi Aroari 
buruzko ideia iluna aurrez beste batzuek 
mamitu zuten. Nagusiki, Francesco Pe-
trarca (1304-1374) olerkaria jotzen da 
Erdi Aroaren aurkako kanpaina ideolo-
gikoaren bultzatzaile nagusitzat. Poeta 
erromatarrak ez zeukan iraganari begi-
ratzeko ikuspegi zabal eta baikorrena. 
Bizimodu gogorra izan zuen: hiri batetik 
bestera aldatuz, egonkortasuna lortu ezi-
nik, Giovanni semearekin beti liskarrean, 
osasun arazo eta krisi erlijioso asko izan 
zituen. Eta testuinguruak ez zion lagun-
du: 100 urteko gerra, izurriteak, Izotz 
Aro Txikia eta uztetan izan zituen ondo-
rioak… Avignongo aita santuen dekaden-
tzia ere bertatik bertara bizitzea egokitu 
zitzaion: “Avignon gizateriaren lotsa da, 
bizioen putzua, munduko zikinkeria guz-
tia dagoen estolda”, idatzi zuen.

Etsipenez oroitzen zuen kultura kla-
sikoa, eta orduko baloreak berreskura-
tzeko oinarriak jarri nahi izan zituen, 
Berpizkundearen oinarriak, finean. 
Mende bat geroago Biondok zehaztuko 

zuen banaketa Petrarcak berak aurrei-
kusi zuen: lehen aro klasikoaren ondo-
ren, basakeriaren aro iluna iritsi zen eta, 
etorkizunean, hirugarren aroan, kultura 
klasikoa berriro piztuko zen. “Nire pa-
tua ekaitz ugari eta nahasgarrien erdian 
bizitzea da. Baina zuk (…) garai hobeak 
dituzu zain; ahanzturazko lozorro honek 
ez du beti iraungo. Lainoak urtuta, gure 
bilobek iraganeko distira garbian ibiliko 
dira berriro”.

Petrarca ez zen gai izan XIV. mendeaz 
haratago ikusteko, ezta Erdi Aroari bu-
ruzko kontzeptu iluna zabaltzen lagun-
du zuten gainerakoek ere. Erdi Aroko 
Europan lehen unibertsitateak eta os-
pitaleak sortu ziren, langileak gremio-
tan antolatzen hasi ziren, Erromatar In-

perioaren oinarrian zegoen esklabotza 
apaldu zen… Eta, gainera, ez ziren gai 
izan Europaz haratago ikusteko: ara-
biarrek nabigazioan hobekuntza nabar-
menak ekarri zituzten, Txinan inprenta 
eta bolbora asmatu zituzten eta, oro har, 
Afrikan eta, bereziki, Asian, migrazioak 
migrazio eta inbasioak inbasio, sistema 
politiko eta ekonomiko egonkorrek ga-
rapen kultural eta zientifikoa ahalbidetu 
zuten.

Hortaz, gizon bakar baten ikuspegi 
ezkorrak baino eurozentrismoak itzali 
zuen Erdi Aroa. Edo kristauzentrismoak 
zehatzago esanda, Europan bertan, esa-
terako, Al Andalus musulmanak ez bai-
tzuen zerikusirik Petrarcak irudikatuta-
ko aro ilunarekin. 

Petrarcak itzali zuen
Erdi Aroa?

IN
A

H

LIDAR sistemaren uzta
LIDAR (Laser Imaging Detection and 
Ranging) teknologiaz aritu ginen atal ho-
netan duela hiruzpalau urte, hari esker 
Guatemalako oihanean ezusteko aztarna 
arkeologikoak aurkitu zirela azaltzeko. 
Bada, orduz geroztik teknologia horrek 
emaitza harrigarriak eman ditu. Usuma-
cinta proiektu arkeologikoan bilduta, na-
zioarteko ikerlari talde batek 85.000 km 

koadro aztertu du LIDAR bidez, eta orain 
arte ezkutuan zeuden 478 aztarnategi 
aurkitu dituzte, besteak beste 2020ko 
ekainean Mexikon aurkitutako Aguada 
Fénix-ekoa, orain arteko handiena eta 
zaharrena. Takeshi Inomata ikerlariaren 
hitzetan, “maien eta olmeken zibiliza-
zioen arteko harremanaz genekiena al-
datzen du” LIDARaren uztak. 

